
[ ૫૬ ]



પર ચડીને વીતાવી રાત્રિભર અબોલ તારાઓની સાથે જાણે
ગુપ્ત વાર્તા ચલાવી. પ્રભાતે સંસારની છેલ્લી ગાંઠ છોડી નાખીને
એણે દુનિયાની બહાર દોટ દીધી.


 ૨ 
“આ કુડી કાયાનું પીંજરું હવે kયાં સુધી વેઠવું ? દેહ
પાડી નાખું તો? હિમાલયનાં હિમભર્યા શિખર પર જઇને
ગાત્રોને ગાળી નાખું તો ?"

“ના, ના, જીતવા ! એક વાર તો આ દેહ દ્વારા
પરમાત્માનું જ્ઞાન પ્રાપ્ત કરી લઉં. અંદરના મળ મેલ સાફ કરી
નાખું. અને હિમાળે શા સારૂ ગળું ? લોકોનાં દુઃખોની સળગતી 
ભઠ્ઠીમાં જ કાં ન ઝંપલાવું? ચાલ આત્મારામ,
ચાલો આ પ્હાડી શિખરો ઉપરથી ધરતીનાં સબડતાં માનવીઓની 
વચ્ચે !”


 ૩ 
દ્રોણાસાગરથી ઉતરીને યુવાન યોગી જ્ઞાનની શોધમાં
ચાલ્યો. આપઘાતના મનસૂબા છોડી દીધા. પણ પુસ્તકોનાં
લફરાં હજુ લાગ્યાં હતાં. ગંગાના કિનારા ઉપર એ પોથીઓનાં
પાંદડાં ઉખેળતાં ઉખેળતાં યોગ્યાભ્યાસના અટપટા કોયડા ને
નાડીચક્રનાં લાંબાં વર્ણનો વાંચ્યાં. એની બુદ્ધિની સરાણ પર
એ નાડીચક્રનો વિષય ચડી ગયો. અંતરમાં સંદેહ જાગ્યો અને
જ્ઞાનની સળગતી પ્યાસ એમ તે શે' શાંત થાય? એક દિવસ
ગંગાના નીરમાં એક મડદું તરતું જાય છે. પોથીએાનાં થોથાને
કિનારે મેલી શેાધકે પ્રવાહમાં ઝંપલાવ્યું. શબને બહાર ખેંચી
આણ્યું. ચપ્પુ લઈને ચીરી જોયું. ચીરીને હૃદયનો ભાગ બહાર
કાઢ્યો. એની આકૃતિ, સ્વરૂ૫ અને લંબાઈ પહોળાઈ પુસ્તકોનાં
વર્ણનોની સાથે મેળવી જોયાં. પુસ્તકનાં વર્ણનોની સાથે બીજાં
પ્રત્યેક અંગની સરખામણી કરી. પણ પુસ્તકોમાં લખેલા પેલા

